ኢትዮጵያን ኢኮኖሚክስ አሶሴሽን 
የኢትዮጵያ ምጣኔ ሀብት፤ የዋጋ ግሽበት፤ መዋቅራዊ ተግዳሮቶች እና የፖሊሲ አማራጮች 

ለመገናኛ ብዙሀን የተዘጋጀ የገለጻ መድረክ

መግቢያ
የኢትዮጵያ ኢኮኖሚክስ አሶሴሽን ለትርፍ ያልተቋቋመ፤ ከፖለቲካ  እና ከሃይማኖት ገለልተኛ የሆነ 5400 አባላትን ያቀፈ  የሙያ ማህበር ነው፡፡ ዓላማዎቹም በኢትዮጵያ የኢኮኖሚ ፖሊሲ አማራጮች ላይ ጥናቶችንና ምርምሮችን በማካሄድ ለፖሊሲና ኢንቨስትመንት ዉሳኔ  የሚረዱ የመረጃ ግብዓቶችን መስጠት፤ የኢኮኖሚክስ ባለሙያዎችን የሙያ ፍላጎቶችና ጥቅሞች እንዲጎለብቱ ማገዝ፤ የምርምር ወጤቶች በኢትዮጵያና በዓለም አቀፍ ደረጃ እንዲሰራጩ ማድረግና፤ የኢኮኖሚ ፖሊሲ ዝግጅትና ትግበራን የሚያግዙ ሥልጠናዎችን መስጠት፤ በሀገራዊና ኢኮኖሚ ጉዳዮች ላይ የውይይት መድረኮችን መፍጠር እና በኢትዮጵያ ውስጥ እና በውጭ ሀገር ባሉ ኢኮኖሚስቶች መካከል ሙያዊ ግንኙነት እንዲዳብር ማበረታት የሚሉ ዋና ዋናዎቹ ናቸው። 
[bookmark: _Hlk101519597]አሶሴሽኑ በኢኮኖሚ እና ተያያዥ ጉዳየች ላይ ከመገናኛ ብዙሀን ጋር በቅርበት እየሰራ ይገኘል፡፡ በመሆኑም ከብዙሀን መገናኛዎች ለሚቀርቡለት ኢኮኖሚ ነክ ጥያቄዎች ማብራሪያ ይሰጣል፤ በወቅታዊና አመታዊ የፖሊሲ ምክክር መድረኮች ላይ መገናኛ ብዙሃንን በመጋበዝ እንዲዘግቡ ያመቻቻል፡፡ አሶሴሽኑ ይህ በቂ አለመሆኑን በመገንዘብ ይህን ጋዜጣዊ መግለጫ መድረክ አዘጋጅቷል፡፡ የመድረኩ ዓላማ ወቅታዊ በሆኑ የኢኮኖሚ ጉዳዮች ላይ በማህበሩ የተቋቋመ የጥናት ቡድን አማካኝነት የተደረጉ ጥናቶች ውጤት ለመገናኛ ብዙሀን ማስተዋወቅና ባላቸው የተግባቦት ዘዴዎች ለህበረተሰቡ እንዲያደርሱ ለማበረታታት ነው፡፡ 
በዚህ መድረክ ለቀረቡት ትንተናዎች የመረጃ ምንጮች የተደረጉት የማዕከላዊ ስታቲስቲክስ፣ የኢትዮጵያ ብሄራዊ ባንክ፣ የዓለም ባንክ፣ የተባበሩት መንግስታት የምግብ እና የእርሻ ድርጅት እና የኢንዱስትሪ ልማት ድርጅት እና ሌሎችም ናቸው፡፡ 
ለዋጋ ግሽበት አስተዋጽዎ የሚያደርጉ ጉዳዮች
የዋጋ ግሽበት የሀገራችን የወቅቱ አንገብጋቢ ጉዳይ ነው፡፡ የተፈጠረዉ የኑሮ ዉድነት የህብረተሰቡን ህልዉና እየተፈታተነ ይገኛል፡፡የሁሉንም ህብረተስብ ክፍል የመግዛት አቅም የሚቀንስ ሲሆን የደሀ ደሀ የሆኑትን ዜጎች ክፉኛ እየጎዳ ይገኛል፡፡የዋጋ ግሽበት በጠባቡ ሲተረጎም በኢኮኖሚው ውስጥ የገንዘብ ፍሰት ሲበዛና የሚገዛው ዕቃና አገልግሎት ሲያንስ የሚፈጠር ክስተት ነው፡፡ ሲተነተን ግን በውስጡ ውስብስብ በሆኑ፤ የተሳሰሩ ኢኮኖሚያዊ እና ኢኮኖሚያዊ ያልሆኑ ጉዳዮችን የያዘ ነው፡፡ ለምሳሌ፤ የኢኮኖሚ አስተዳደር (governance) በተመለከተ፡- ኢኮኖሚውን መቆጣጠሪያ የህግ ማእቀፎች መጥበቅ መላላት፤ የንግድ ህጎች፤ የመንግስት መዋቅር ክፍተት አስተዋጽኦ አላቸው ፡፡ የምርት ገበያ በተመለከተ፤- የግብአት ዋጋ፤ ቀረጥና ግብር፤ የኢኮኖሚ ድጎማ (subsidy)፤ የግብይት ሰንሰለት እና መዋቅር (marketing chain and structure) ይገኙበታል፡፡ የፋይናንስ ገበያ በተመለከተ፡- ብድር አቅርቦት፤ የወለድ መጠን፤ የውጭ ምንዛሪ እና የገንዘብ አቅርቦት ይገኙበታል፡፡ እነዚህን በሁለት ዋና ዋና ጎራዎች ከፍሎ ማየት ይቻላል፡፡
1. የአቅርቦት ማነስ
አቅርቦት ከሁለት ምንጮች ይገኛል፡- ሀገራዊ ምርት እና ገቢ ንግድ (imports):: የነፍስ ወከፍ የምግብ እህሎች ምርት መቀነስ ለዋጋ ግሽበት ከፍተኛ ድርሻ አበርክቷል፡፡ በ1990 ዎቹ አንድ ኩንታል ምርት በነፍስ ወከፍ የነበረው እድገት እያሳየ መጥቶ እ.አ.አ. በ2016 ዓ.ም. 2.65 ኩንታል ደርሶ ነበር፡፡ ሆኖም ግን ከ2016 በኋላ ማሽቆልቆል ጀምሯል፡፡ የጥራጥሬ እህሎች ምርትም እንዲሁ ከ2012 ጀምሮ በመቀነስ ላይ ሲሆን የቅባት እህሎች ምርት አነስተኛ ቢሆንም የተረጋጋ ምርት እንዳለ መረጃዉ ያሳያል፡፡
የአትክልት የነፍስ ወከፍ ምርት እድገት ለብዙ አመታት ከ1 ኩንታል በታች እንደነበር መረጃዉ ያመላክታል፡፡ በ2005 1 ኩንታል ደርሶ በመቀጠልም 2012 ላይ 1.5 ኩንታል ከደረሰ በኋላ በማሽቆልቆል ላይ ይገኛል፡፡ በሌላ በኩል ፍራፍሬ በመጠኑም ቢሆን መሻሻል በማሳየት በነፍስ ወከፍ 1 ኩንታል ደርሷል፡፡ 
የሥጋ ምርት እድገት ባለፉት በርካታ አመታት ከፍተኛ መዋዠቅ የታየበት ነው፡፡ በ2010 ላይ 8.5 ኪ.ግ ደርሶ አሁን 7 ኪ.ግ ገደማ ነው፡፡ ለህጻናት ከፍተኛ አልሚ የሆነው የወተት ምርት እስከ 2010 እየዋዠቀም ቢሆን የመጨመር ሂደት ነበረው፡፡ ከ2010 በኋላ ከፍተኛ ማሽቆልቆል ላይ ይገኛል፡፡ የእንቁላል ምርት ከሁሉም ምርቶች በበለጠ የመዋዠቅ ባህሪ የሚያሳይ መሆኑን የጥናቱ ዉጤት ያመላክታል፡፡ 
አጠቃላይ የኢንዱስትሪ ምርት በነፍስ ወከፍ እድገት በተከታታይ እስከ 2010 ሲጨመር ቆይቶ ከ2016 በኋላ ማሽቆልቆል ላይ ይገኛል፡፡ ሶስቱን የኢኮኖሚ ዘርፎች ስንመለከት ከአጠቃላይ ሀገራዊ ምርት ሲነጻጸሩ ግብርናው እኤአ በ1990 ዎቹ ከነበረበት 60 ከመቶ በግማሽ ወርዶ/ቀንሶ ይታያል፡፡ የኢንዱስትሪው ድርሻ ከ10 ከመቶ በታች ከነበረበት ወደ 30 ከመቶ እየተጠጋ ይገኛል፡፡ በሌላ በኩል የአገልግሎት ዘርፍ ከነበረበት 30 ከመቶ ወደ 40 ከመቶ እድገት አሳይቷል፡፡ የአገልግሎት ዘርፍ የመሪነት ደረጃ መያዝ   የሚያመላክተዉ ኢከኖሚዉ መዋቅራዊ ችግር እንዳለበት የሚጠቁም ነዉ፡፡ 
የአቅርቦት እድገት በዋጋ ግሽበት ላይ ያለውን ተጽዕኖ ስንመለከት የግብርና አጠቃላይ ምርት ማደግ (ሌሎች ጉዳዮች እንዳሉ ሆነው) የገበያ ዋጋን የማረጋጋት ባህሪ አለው፡፡ በኢትዮጵያ ተጨባጭ ሁኔታ የኢንዱስትሪ ምርትና እና የአገልግሎት ዘርፍ ማደግ የዋጋ ግሽበትን እንደሚያባብስ መረጃው ያሳያል፡፡ 
[bookmark: _Hlk101759371]የገቢ ንግድን በተመለከተ እስከ 2016 በከፍተኛ ደረጃ እየጨመረ መጥቶ 20 ሚሊዮን የአሜሪካ ዶላር ደርሶ ነበር፡፡ በአሁኑ ወቅት 18 ሚሊዮን ገደማ ይገኛል፡፡ ከአጠቃላይ ሀገራዊ ምርት ጋር ሲታይ ግን እኤአ በ2010 ከነበረበት 30 ከመቶ በ2020 ወደ 17 ከመቶ ዝቅ ብሏል፡፡ ይህም ኢትዮጵያን ከአፍሪካ ዝቅተኛ የገቢ ንግድ ተሳታፊ አራት ሀገራት አንዷ ያደርጋታል፡፡ 
የወጪ እና ገቢ ንግድ ግብይት የሚካሄደው በውጭ ምንዛሪ እንደ መሆኑ የምንዛሪው ውጣ ውረድ የዋጋ ግሽበት ላይ ተጽዕኖ እንደሚኖረው ይታወቃል፡፡  እስከ 1990 ዎቹ መጀመሪያ ቋሚ የነበረው የምንዛሪ ዋጋ በመጠኑም ቢሆን በገበያ እንዲወሰን ተደርጓል፡፡ በመሆኑም የአንድ የአሜሪካ ዶላር ዋጋ ከነበረበት 2.07 ብር አሁን ከ50 ብር በላይ ደርሷል፡፡ ምንም እንኳን ቀደም ሲል የነበረው የብር ጥንካሬ የኢኮኖሚውን ጥንካሬ ባያመላክትም፤ አሁን ባለው ፍጥነት የብር ዋጋ ማሽቆልቆሉ የዋጋ ግሽበቱን ካባባሱት ጉዳዮች አንዱ ሆኗል፡፡ 
በወጪ እና ገቢ ንግድ ላይ የሚጣለው ታሪፍ ለመንግስት ገቢ እንደሚጨምር ይታመናል፡፡ ከዚህም ከፍተኛ ገቢ በመሰብሰብ ኢትዮጵያ ከ10 የአፍሪካ ሀገራት 7ኛ ስትሆን፤ ከፍተኛ የታሪፍ መጠን በመጣል 4ኛ ላይ ትገኛለች፡፡ መረጃው እንደሚያሳየው ከፍተኛ የታክስ ገቢ የዋጋ ግሽበትን ያባብሳል፡፡ የወጪ ንግድን በተመለከተ ኢትዮጵያ ዝቅተኛ ተሳተፊ ከሚባሉ 10 የአፍሪካ ሀገራት ሶስተኛ ነች፡፡ የወጪ ንግድ እያደገ ሲመጣ የዋጋ ግሽበትን ሊያባብስ እንደሚችል ይታመናል፡፡ ይህን ማመጣጠን ከፍተኛ የፖሊሲ እሳቤ ይጠይቃል፡፡ 
በሀገር ውስጥም ሆነ በውጭ የሚከሰቱ ግጭቶች የአቅርቦት ሰንሰለቱን (supply chain) በማስተጓጎል የዋጋ ግሽበትን አባብሷል፡፡ ለምሳሌ፤ በአሁኑ ወቅት እየተካሄደ ያለው የሩሲያ እና ዩክሬን ጦርነት በቀጥታም ሆነ በተዘዋዋሪ ከሁለቱ ሀገራት ጋር የንግድ ግንኙነት ያላቸውን ሀገራት ኢኮኖሚ የሶስት መሰረታዊ ዕቃዎች እቅርቦት አውኳል፡- ምግብ፣ ነዳጅ እና ማዳበሪያ፡፡ እንደ ኢትዮጵያ ያሉ በሶስቱም መሰረታዊ ዕቃዎች ራሳቸውን ያልቻሉ፤ የገበያ አማራጭ እና ክምችት የሌላቸው፤ ከግጭቱ በፊት በሌሎች ችግሮች የተወጠሩ (ኮቪድ፣ የውስጥ ግጭት) ሀገራት ክፉኛ ተጎድተዋል፡፡ 
2. የፍላጎት መጨመር 
ከላይ እንደተጠቀሰው የገንዘብ ፍሰት አለመመጣጠን የዋጋ ግሽበትን ያስከትላል፡፡ የገንዘብ ፍሰትን የሚያመጣጥነው ለተቀማጭ ገንዘብ የሚከፈለው ወለድ እና ለብድር የሚጠየቀው ወለድ ነው፡፡ ለተቀማጭ ከፍተኛ ወለድ ከተሰጠ ገንዘብ የማስቀመጥ ዝንባሌ ይጨምርና በኢኮኖሚው ውስጥ የገንዘብ ፍሰት ይቀንሳል፡፡ ወለዱ ዝቅተኛ ከሆነ ገንዘብ የማስቀመጥ ዝንባሌ ይቀንስና በኢኮኖሚው ውስጥ የገንዘብ ፍሰት ይጨምራል፡፡ ይህም የዋጋ ግሽበትን ያባብሳል፡፡ ይሁን እንጂ ኢትዮጵያ ለተቀማጭ (ለቁጠባ) ዝቅተኛ ወለድ ከሚሰጡ 10 የአፍሪካ ሀገሮች 8ኛ ደረጃ የያዘች መሆኑን መረጃዉ ያሳያል፡፡ 
ከምግብ ፍጆታዎች የትኞቹ ናቸው ለዋጋ ግሽበት ከፍተኛ አስተዋጽዖ እያደረጉ ያሉት የሚሉትን ጥያቄዎች ጥናቱ ይዳስሳል፡፡ ከግብርና ምርቶች የእህል ዋጋ እስከ 39 ከመቶ፤ የቁም ከብቶችና የእንስሳት ተዋጽዖ 18 ከመቶ ድርሻ አላቸው፡፡ ቀጥታ ከምንመገባቸው ውስጥ ዳቦ 42 ከመቶ፤ አትክልትና ፍራፍሬ 19 ከመቶ ድርሻ አላቸው፡፡ ምግብ ነክ ካልሆኑት የቤት ኪራይ፤ ውሃ እና መብራት 35 ከመቶ፤ ህክምና፤ ትራንስፖርት፤ የቤት ዕቃ 13 ከመቶ ፤ ልብስ እና ጫማ እንዲሁ 13 ከመቶ ድርሻ አላቸው፡፡ በመሆኑም ኢትዮጵያ ከፍተኛ የዋጋ ግሽበት አላቸዉ ከሚባሉ 10 የአለም ሀገራት 9ኛ ላይ ትገኛለች፡፡
ማጠቃለያ እና የፖሊሲ አቅጣጫ
ተግዳሮቶች ለፖሊሲ እርምጃ መንደርደሪያ ናቸው፡፡ በመሆኑም የግብርና ምርታማነትን የሚያፋጥኑ የአሰራር ዘዴዎችን ለአነስተኛ አርሶ አደሮች ማቅረብ፤ የገቢ ንግድ ላይ የሚጣለው ታሪፍ ተመጣጣኝ የሚሆንበትን መንገድ መፈለግ፤ ለተቀማጭ ገንዘብ የሚሰጠው ወለድና ለብድር የሚጠየቀው ገንዘብ የዋጋ ግሽበትን ያገናዘበ እንዲሆን ማድረግ ሊወሰዱ ከሚችሉ እርምጃዎች ጥቂቶቹ ናቸው፡፡ በመንግስት አካላትና በማህበረሰቡ ዘንድ የሚታዩ ብክነቶች ማስወገድ፤ የሀይል አጠቃቀም ማሻሻል እና በዋጋ ግሽበቱ በከፍተኛ ደረጃ የሚጠቁ የህብረተሰብ ክፍሎችን ለይቶ መደገፍ የሚያስፈልግ መሆኑን ጥናቱ ይጠቁማል፡፡ የአለም አቀፍም ሆነ ሀገራዊ ሰላምና መረጋጋት ማስፈን የአቅርቦት ሰንሰለቱን ስለሚያሳልጠው የዋጋ ግሽበቱን ይቀንሳል፤ ቢያንስ ዋጋን የማረጋጋት ሚና ይኖረዋል፡፡
[bookmark: _Hlk101760967]እነዚህ የፖሊሲ እርምጃዎችን ስራ ላይ የማዋል ኃላፊነት የመንግስት ቢሆንም፤ ጉዳዩ በመንግስት አቅም ብቻ የሚፈታ ባለመሆኑ መንግስትን ሊያግዝ የሚችል ነጻ የሆነ የአቅርቦትና ዋጋ ማረጋጊያ ቦርድ (Supply and Price Stabilization Board) ቢቋቋም ጠቃሚ እንደሚሆን ጥናቱ ምክረ-ሀሳብ አቅርቧል፡፡ ቦርዱ ከሚያከናውናቸው ተግባራት ውስጥ የሚከተሉት ይገኙበታል፡- የሀገር ምርትና የገቢ ንግድ አቅርቦት አስተዳደር (ሚዛን ማስጠበቅ)፤ የዋጋን ማረጋጋት ካልሆነም የዋጋ ግሽበትን ግብ ማስቀመጥ እና ከዚያ እንዳያልፍ መከታተል፤ የዋጋ ግሽበት በህብረተሰቡ ላይ በተለይም የደሀ ደሀው ላይ የሚያሳድረውን ተጽዕኖ የሚቀንሱ የፖሊሲ እርምጃዎችን ማቅረብ፤ የተለያዩ ሴክተሮችን ማስተባበር ላይ ትኩረት ሊሰጥ እንደሚገባ ምክረ-ሀሳብ ተሰጥቷል፡፡
የኢትዮጵያ ኢኮኖሚክስ አሶሴሽን፤ አዲስ አበባ

